
Shrigurukavacham

ಶ್ರೀಗುರುಕವಚಂ

..ಅಥ ಪುರಶ್ಚರಣರಸೋಲ್ಲಾಸೇ ಈಶ್ವರದೇವೀಸಂವಾದೇ ಶ್ರೀಗುರುಕವಚಂ ..

ಪೂರ್ವಪೀಠಿಕಾ
.. ಶ್ರೀಈಶ್ವರ ಉವಾಚ ..

ಶೃಣು ದೇವಿ!ಪ್ರವಕ್ಷ್ಯಾಮಿ ಗುಹ್ಯಾದ್ಗುಹ್ಯತರಂ ಮಹತ್ .

ಲೋಕೋಪಕಾರಕಂ ಪ್ರಶ್ನಂ ನ ಕೇನಾಪಿ ಕೃತಂ ಪುರಾ .. 1..

ಅದ್ಯ ಪ್ರಭೃತಿ ಕಸ್ಯಾಪಿ ನ ಖ್ಯಾತಂ ಕವಚಂ ಮಯಾ .

ದೇಶಿಕಾಃ ಬಹವಃ ಸಂತಿ ಮಂತ್ರಸಾಧನತತ್ಪರಾಃ .. 2..
ನ ತೇಷಾಂ ಜಾಯತೇ ಸಿದ್ಧಿಃ ಮಂತ್ರೈರ್ವಾ ಚಕ್ರಪೂಜನೈಃ .
ಗುರೋರ್ವಿಧಾನಂ ಕವಚಮಜ್ಞಾತ್ವಾ ಕ್ರಿಯತೇ ಜಪಃ .
ವೃಥಾಶ್ರಮೋ ಭವೇತ್ ತಸ್ಯ ನ ಸಿದ್ಧಿರ್ಮಂತ್ರಪೂಜನೈಃ .. 3..
ಗುರುಪಾದಂ ಪುರಸ್ಕೃತ್ಯ ಪ್ರಾಪ್ಯತೇ ಕವಚಂ ಶುಭಂ .

ತದಾ ಮಂತ್ರಸ್ಯ ಯಂತ್ರಸ್ಯ ಸಿದ್ಧಿರ್ಭವತಿ ತತ್ಕ್ಷಣಾತ್ .

ಸುಗೋಪ್ಯಂ ತು ಪ್ರಜಪ್ತವ್ಯಂ ನ ವಕ್ತವ್ಯಂ ವರಾನನೇ .. 4..

..ಸವಿಧಿ ಶ್ರೀಗುರುಕವಚಸ್ತೋತ್ರಂ ..

ವಿನಿಯೋಗಃ –
ಓಂ ನಮೋಽಸ್ಯ ಶ್ರೀಗುರುಕವಚನಾಮಮಂತ್ರಸ್ಯ ಪರಮಬ್ರಹ್ಮ ಋಷಿಃ
ಸರ್ವವೇದಾನುಜ್ಞೋ ದೇವದೇವೋ ಶ್ರೀ ಆದಿಶಿವಃ ದೇವತಾ ನಮೋ ಹಸೌಂ
ಹಂಸಃ ಹ-ಸ-ಕ್ಷ-ಮ-ಲ-ವ-ರ-ಯೂಂ ಸೋಽಹಂ ಹಂಸಃ ಬೀಜಂ
ಸ-ಹ-ಕ್ಷ-ಮ-ಲ-ವ-ರ-ಯೀಂ ಶಕ್ತಿಃಹಂಸಃ ಸೋಽಹಂ ಕೀಲಕಂ
ಸಮಸ್ತಶ್ರೀಗುರುಮಂಡಲಪ್ರೀತ್ಯರ್ಥೇ ಜಪೇ ವಿನಿಯೋಗಃ .
ಋಷ್ಯಾದಿನ್ಯಾಸಃ –
ಶ್ರೀಪರಮಬ್ರಹ್ಮರ್ಷಯೇ ನಮಃ ಶಿರಸಿ .ಸರ್ವವೇದಾನುಜ್ಞದೇವದೇವ
ಶ್ರೀ ಆದಿಶಿವದೇವತಾಯೈ ನಮಃ ಹೃದಿ .ನಮಃ ಹಸೌಂ ಹಂಸಃ
ಹ-ಸ-ಕ್ಷ-ಮ-ಲ-ವ-ರ-ಯೂಂ ಸೋಽಹಂ ಹಂಸಃ ಬೀಜಾಯ ನಮಃ ಗುಹ್ಯೇ .

ಸ-ಹ-ಕ್ಷ-ಮ-ಲ-ವ-ರ-ಯೀಂ ಶಕ್ತಯೇ ನಮಃ ನಾಭೌ .ಹಂಸಃ ಸೋಽಹಂ

ಶ್ರೀಗುರುಕವಚಂ

ಕೀಲಕಾಯ ನಮಃ ಪಾದಯೋಃ . ಸಮಸ್ತಶ್ರೀಗುರುಮಂಡಲಪ್ರೀತ್ಯರ್ಥೇ ಜಪೇ
ವಿನಿಯೋಗಾಯ
ನಮಃ ಅಂಜಲೌ .

ಅಥ ಷಡಂಗನ್ಯಾಸಃ .
ಓಂ ಹಸಾಂ .ಓಂ ಹಸೀಂ .ಓಂ ಹಸೂಂ .ಓಂ ಹಸೈಂ .ಓಂ ಹಸೌಂ .ಓಂ ಹಸಃ .
ಅಥ ಕರನ್ಯಾಸಃ .
ಓಂ ಹಸಾಂ ಅಂಗುಷ್ಠಾಭ್ಯಾಂ ನಮಃ .
ಓಂ ಹಸೀಂ ತರ್ಜನೀಭ್ಯಾಂ ನಮಃ .
ಓಂ ಹಸೂಂ ಮಧ್ಯಮಾಭ್ಯಾಂ ನಮಃ .
ಓಂ ಹಸೈಂ ಅನಾಮಿಕಾಭ್ಯಾಂ ನಮಃ .
ಓಂ ಹಸೌಂ ಕನಿಷ್ಠಾಭ್ಯಾಂ ನಮಃ .
ಓಂ ಹಸಃ ಕರತಲಕರಪೃಷ್ಠಾಭ್ಯಾಂ ನಮಃ .
ಅಥ ಅಂಗನ್ಯಾಸಃ .
ಓಂ ಹಸಾಂ ಹೃದಯಾಯ ನಮಃ .
ಓಂ ಹಸೀಂ ಶಿರಸೇ ಸ್ವಾಹಾ .

ಓಂ ಹಸೂಂ ಶಿಖಾಯೈ ವಷಟ್ .

ಓಂ ಹಸೈಂ ಕವಚಾಯ ಹುಂ .

ಓಂ ಹಸೌಂ ನೇತ್ರತ್ರಯಾಯ ವೌಷಟ್ .

ಓಂ ಹಸಃ ಅಸ್ತ್ರಾಯ ಫಟ್ .

ಧ್ಯಾನಂ –

ಶ್ರೀಸಿದ್ಧಮಾನವಮುಖಾ ಗುರವಃ ಸ್ವರೂಪಂ
ಸಂಸಾರದಾಹಶಮನಂ ದ್ವಿಭುಜಂ ತ್ರಿನೇತ್ರಂ .

ವಾಮಾಂಗಶಕ್ತಿಸಕಲಾಭರಣೈರ್ವಿಭೂಷಂ
ಧ್ಯಾಯೇಜ್ಜಪೇತ್ ಸಕಲಸಿದ್ಧಿಫಲಪ್ರದಂ ಚ ..

ಮಾನಸಪೂಜನ –

ಲಂ ಪೃಥಿವ್ಯಾತ್ಮಕಂ ಗಂಧತನ್ಮಾತ್ರಪ್ರಕೃತ್ಯಾತ್ಮಕಂ ಗಂಧಂ
ಸಶಕ್ತಿಕಾಯ ಶ್ರೀಗುರವೇ ಸಮರ್ಪಯಾಮಿ ನಮಃ .
ಹಂ ಆಕಾಶಾತ್ಮಕಂ ಶಬ್ದತನ್ಮಾತ್ರಪ್ರಕೃತ್ಯಾತ್ಮಕಂ ಪುಷ್ಪಂ
ಸಶಕ್ತಿಕಾಯ ಶ್ರೀಗುರವೇ ಸಮರ್ಪಯಾಮಿ ನಮಃ .
ಯಂ ವಾಯ್ವಾತ್ಮಕಂ ಸ್ಪರ್ಶತನ್ಮಾತ್ರಪ್ರಕೃತ್ಯಾತ್ಮಕಂ ಧೂಪಂ
ಸಶಕ್ತಿಕಾಯ ಶ್ರೀಗುರವೇ ಘ್ರಾಪಯಾಮಿ ನಮಃ .
ರಂ ವಹ್ನ್ಯಾತ್ಮಕಂ ರೂಪತನ್ಮತ್ರಪ್ರಕೃತ್ಯಾತ್ಮಕಂ ದೀಪಂ

ಶ್ರೀಗುರುಕವಚಂ

ಸಶಕ್ತಿಕಾಯ ಶ್ರೀಗುರವೇ ಸಮರ್ಪಯಾಮಿ ನಮಃ .
ವಂ ಅಮೃತಾತ್ಮಕಂ ರಸತನ್ಮಾತ್ರಪ್ರಕೃತ್ಯಾತ್ಮಕಂ ನೈವೇದ್ಯಂ
ಸಶಕ್ತಿಕಾಯ ಶ್ರೀಗುರವೇ ಸಮರ್ಪಯಾಮಿ ನಮಃ .
ಸಂ ಸರ್ವಾತ್ಮಿಕಾಂ ತಾಂಬೂಲಾದಿಸರ್ವೋಪಚಾರಪೂಜಾಂ
ಸಶಕ್ತಿಕಾಯ ಶ್ರೀಗುರವೇ ಸಮರ್ಪಯಾಮಿ ನಮಃ .
.. ಕವಚಸ್ತೋತ್ರಂ ..

ಓಂ ನಮಃ ಪ್ರಕಾಶಾನಂದನಾಥಃ ತು ಶಿಖಾಯಾಂ ಪಾತು ಮೇ ಸದಾ .

ಪರಶಿವಾನಂದನಾಥಃ ಶಿರೋ ಮೇ ರಕ್ಷಯೇತ್ ಸದಾ .. 1..

ಪರಶಕ್ತಿದಿವ್ಯಾನಂದನಾಥೋ ಭಾಲೇ ಚ ರಕ್ಷತು .

ಕಾಮೇಶ್ವರಾನಂದನಾಥೋ ಮುಖಂ ರಕ್ಷತು ಸರ್ವಧೃಕ್ .. 2..

ದಿವ್ಯೌಘೋ ಮಸ್ತಕಂ ದೇವಿ!ಪಾತು ಸರ್ವಶಿರಃ ಸದಾ .

ಕಂಠಾದಿನಾಭಿಪರ್ಯಂತಂ ಸಿದ್ಧೌಘಾ ಗುರವಃ ಪ್ರಿಯೇ .. 3..

ಭೋಗಾನಂದನಾಥ ಗುರುಃ ಪಾತು ದಕ್ಷಿಣಬಾಹುಕಂ .

ಸಮಯಾನಂದನಾಥಶ್ಚ ಸಂತತಂ ಹೃದಯೇಽವತು .. 4..

ಸಹಜಾನಂದನಾಥಶ್ಚ ಕಟಿಂ ನಾಭಿಂ ಚ ರಕ್ಷತು .

ಏಷ ಸ್ಥಾನೇಷು ಸಿದ್ಧೌಘಾಃ ರಕ್ಷಂತು ಗುರವಃ ಸದಾ .. 5..

ಅಧರೇ ಮಾನವೌಘಾಶ್ಚ ಗುರವಃ ಕುಲನಾಯಿಕೇ!
ಗಗನಾನಂದನಾಥಶ್ಚ ಗುಲ್ಫಯೋಃ ಪಾತು ಸರ್ವದಾ .. 6..

ನೀಲೌಘಾನಂದನಾಥಶ್ಚ ರಕ್ಷಯೇತ್ ಪಾದಪೃಷ್ಠತಃ .
ಸ್ವಾತ್ಮಾನಂದನಾಥಗುರುಃ ಪಾದಾಂಗುಲೀಶ್ಚ ರಕ್ಷತು .. 7..

ಕಂದೋಲಾನಂದನಾಥಶ್ಚ ರಕ್ಷೇತ್ ಪಾದತಲೇ ಸದಾ .

ಇತ್ಯೇವಂ ಮಾನವೌಘಾಶ್ಚ ನ್ಯಸೇನ್ನಾಭ್ಯಾದಿಪಾದಯೋಃ .. 8..
ಗುರುರ್ಮೇ ರಕ್ಷಯೇದುರ್ವ್ಯಾಂ ಸಲಿಲೇ ಪರಮೋ ಗುರುಃ .
ಪರಾಪರಗುರುರ್ವಹ್ನೌ ರಕ್ಷಯೇತ್ ಶಿವವಲ್ಲಭೇ .. 9..

ಪರಮೇಷ್ಠೀಗುರುಶ್ಚೈವ ರಕ್ಷಯೇತ್ ವಾಯುಮಂಡಲೇ .

ಶಿವಾದಿಗುರವಃ ಸಾಕ್ಷಾತ್ ಆಕಾಶೇ ರಕ್ಷಯೇತ್ ಸದಾ .. 10..

ಇಂದ್ರೋ ಗುರುಃ ಪಾತು ಪೂರ್ವೇ ಆಗ್ನೇಯಾಂ ಗುರುರಗ್ನಯಃ .
ದಕ್ಷೇ ಯಮೋ ಗುರುಃ ಪಾತು ನೈರೃತ್ಯಾಂ ನಿಋತಿರ್ಗುರುಃ .. 11..
ವರುಣೋ ಗುರುಃ ಪಶ್ಚಿಮೇ ವಾಯವ್ಯಾಂ ಮಾರುತೋ ಗುರುಃ .
ಉತ್ತರೇ ಧನದಃ ಪಾತು ಐಶಾನ್ಯಾಮೀಶ್ವರೋ ಗುರುಃ .. 12..
ಊರ್ಧ್ವಂ ಪಾತು ಗುರುರ್ಬ್ರಹ್ಮಾ ಅನಂತೋ ಗುರುರಪ್ಯಧಃ .
ಏವಂ ದಶದಿಶಃ ಪಾಂತು ಇಂದ್ರಾದಿಗುರವಃ ಕ್ರಮಾತ್ .. 13..

ಶಿರಸಃ ಪಾದಪರ್ಯಂತಂ ಪಾಂತು ದಿವ್ಯೌಘಸಿದ್ಧಯಃ .
ಮಾನವೌಘಾಶ್ಚ ಗುರವೋ ವ್ಯಾಪಕಂ ಪಾಂತು ಸರ್ವದಾ .. 14..

ಸರ್ವತ್ರ ಗುರುರೂಪೇಣ ಸಂರಕ್ಷೇತ್ ಸಾಧಕೋತ್ತಮಂ .

ಆತ್ಮಾನಂ ಗುರುರೂಪಂ ಚ ಧ್ಯಾಯೇನ್ಮಂತ್ರಂ ಸದಾ ಬುಧಃ .. 15..
..ಫಲಶ್ರುತಿಃ ..
ಇತ್ಯೇವಂ ಗುರುಕವಚಂ ಬ್ರಹ್ಮಲೋಕೇಽಪಿ ದುರ್ಲಭಂ .

ತವ ಪ್ರೀತ್ಯಾ ಮಯಾ ಖ್ಯಾತಂ ನ ಕಸ್ಯ ಕಥಿತಂ ಪ್ರಿಯೇ .. 1..

ಪೂಜಾಕಾಲೇ ಪಠೇದ್ಯಸ್ತು ಜಪಕಾಲೇ ವಿಶೇಷತಃ .
ತ್ರೈಲೋಕ್ಯದುರ್ಲಭಂ ದೇವಿ .ಭುಕ್ತಿಮುಕ್ತಿಫಲಪ್ರದಂ .. 2..

ಸರ್ವಮಂತ್ರಫಲಂ ತಸ್ಯ ಸರ್ವಯಂತ್ರಫಲಂ ತಥಾ .

ಸರ್ವತೀರ್ಥಫಲಂ ದೇವಿ .ಯಃ ಪಠೇತ್ ಕವಚಂ ಗುರೋಃ .. 3..
ಅಷ್ಟಗಂಧೇನ ಭೂರ್ಜೇ ಚ ಲಿಖ್ಯತೇ ಚಕ್ರಸಂಯುತಂ .

ಕವಚಂ ಗುರುಪಂಕ್ತೇಸ್ತು ಭಕ್ತ್ಯಾ ಚ ಶುಬವಾಸರೇ .. 4..

ಪೂಜಯೇತ್ ಧೂಪದೀಪಾದ್ಯೈಃ ಸುಧಾಭಿಃ ಸಿತಸಂಯುತೈಃ .
ತರ್ಪಯೇತ್ ಗುರುಮಂತ್ರೇಣ ಸಾಧಕಃ ಶುದ್ಧಚೇತಸಾ .. 5..

ಧಾರಯೇತ್ ಕವಚಂ ದೇವಿ!ಇಹ ಭೂತಭಯಾಪಹಂ .

ಪಠೇನ್ಮಂತ್ರೀ ತ್ರಿಕಾಲಂ ಹಿ ಸ ಮುಕ್ತೋ ಭವಬಂಧನಾತ್ .

ಏವಂ ಕವಚಂ ಪರಮಂ ದಿವ್ಯಸಿದ್ಧೌಘಕಲಾವಾನ್ .. 6..

..ಇತಿ ಪುರಶ್ಚರಣರಸೋಲ್ಲಾಸೇ ದ್ವಿತೀಯಪ್ರಶ್ನೇ ದಶಮಪಟಲೇ
ಈಶ್ವರದೇವೀಸಂವಾದೇ ಶ್ರೀಗುರುಕವಚಂ ಸಂಪೂರ್ಣಂ ..

